
BAB 5
PROFIL PEKERJAAN GRADUAN PASCAIJAZAH 2007

5.0 Pendahuluan

Bab ini memerihalkan maklumat graduan pascaijazah dalam kategori yang bekerja.
Antara maklumat yang dianalisis ialah Kumpulan Pekerjaan, Taraf Pekerjaan, Sektor
Pekerjaan, Pendapatan Bulanan dan Cara Mendapatkan Pekerjaan.

5.1 Kumpulan Pekerjaan Utama Graduan Pascaijazah 2007

Kumpulan pekerjaan utama graduan terdiri daripada sembilan kategori iaitu
Perundangan, Pegawai Kanan dan Pengurus, Profesional, Juruteknik dan Profesional
Berkaitan, Pekerjaan Perkeranian, Pekerja Perkhidmatan dan Jualan, Pekerja Mabhir
Bidang Pertanian dan Perikanan, Pekerja Kraf Tangan dan Perdagangan Berkaitan,
Operator Kilang dan Mesin dan Jurupasang serta Pekerjaan Asas.

Majoriti graduan pascaijazah (80.6%) bekerja dalam kumpulan pekerjaan
Profesional, diikuti kumpulan Perundangan, Pegawai Kanan dan Pengurus (13.7%),
Juruteknik dan Profesional Berkaitan (2.7%), Pekerja Perkeranian (1.7%) dan kumpulan
lain (1.3%). Corak pekerjaan yang sama ditunjukkan oleh graduan pascaijazah IPTA
dan IPTS, iaitu 80.5 peratus graduan IPTA dan 85.3 peratus graduan pascaijazah IPTS
bekerja dalam kumpulan pekerjaan Profesional (Jadual 5.1a, 5.1b dan 5.1c).

Secara keseluruhannya, majoriti (66.3%) graduan pascaijazah dalam bidang
Sastera & Sains Sosial bekerja dalam kumpulan Profesional, diikuti Perundangan,
Pegawai Kanan dan Pengurus (26.2%), Pekerja Perkeranian (2.9%), Juruteknik dan
Profesional Berkaitan(2.8%) dan pekerjaan lain (1.8%). Sebahagian besar (lebih 80%)
graduan pascaijazah dalam bidang Sains, Teknikal, Teknologi Maklumat & Komunikasi
dan Pendidikan bekerja dalam kumpulan Profesional (Jadual 5.1d).

5.2 Taraf Pekerjaan Graduan Pascaijazah 2007

Taraf pekerjaan graduan terbahagi kepada lima kategori iaitu tetap, kontrak, sementara,
bekerja sendiri dan bekerja dengan keluarga. Daripada jumlah 6,307 responden
pascaijazah yang bekerja, 80.9 peratus graduan mempunyai pekerjaan bertaraf tetap,
diikuti 10.9 peratus bekerja secara kontrak dan 5.8 peratus bekerja sementara. Hanya
2.4 peratus graduan yang menyatakan mereka bekerja sendiri (Jadual 5.2a).

Peratus graduan lelaki pascaijazah IPTA yang bekerja tetap ialah 81.8 peratus
dan 79.5 peratus bagi graduan perempuan. Manakala bilangan graduan perempuan
yang bekerja tetap melebihi graduan lelaki (Jadual 5.2b dan Rajah 5.1). Tetapi bagi
graduan Sarjana IPTS, jumlah bilangan graduan lelaki yang berjawatan tetap melebihi
graduan perempuan (Jadual 5.2c dan Rajah 5.2).

Rajah 5.1: Taraf Pekerjaan Graduan Pascaijazah yang Bekerja Mengikut Jantina, IPTA 2007.

Rajah 5.2: Taraf Pekerjaan Graduan Pascaijazah yang Bekerja, IPTS 2007.

Majoriti (82.4%) graduan dalam bidang Sastera & Sains Sosial bekerja secara
tetap, diikuti 9.6 peratus bekerja kontrak, 4.5 peratus sementara, 2.8 peratus bekerja
sendiri, dan 0.6 peratus bekerja dengan keluarga. Graduan dalam bidang pengajian
yang lain juga menunjukkan peratusan yang tinggi dalam kategori pekerjaan bertaraf
tetap, iaitu sebanyak 72.7 peratus bagi graduan bidang Sains, Teknikal (69%), Teknologi
Maklumat & Komunikasi (75.4%) dan Pendidikan sebanyak 94.2 peratus (Jadual 5.2d).

5.3 Sektor Pekerjaan Graduan Pascaijazah 2007

Sektor pekerjaan graduan dikelaskan kepada enam kategori iaitu kerajaan, badan
berkanun, swasta tempatan, swasta multinasional/asing, perusahaan sendiri dan Lain-
lain. Sektor pekerjaan kerajaan mencatatkan peratusan tertinggi (52.5%) yang
menawarkan pekerjaan kepada graduan pascaijazah. Ini diikuti swasta tempatan
(24.1%) dan swasta multinasional/asing (10.0%), badan berkanun (9.7%), perusahaan
sendiri (2.3%) dan Lain-lain sebanyak 1.4 peratus (Jadual 5.3a). Sektor pekerjaan
utama bagi graduan Ph.D IPTA ialah sektor kerajaan (62.8%), diikuti badan berkanun
(17.5%) dan swasta tempatan (12.6%). Bagi graduan Sarjana IPTA dan juga IPTS,
sektor pekerjaan utama juga ialah kerajaan, diikuti swasta tempatan dan swasta
multinasional (Jadual 5.3b dan Jadual 5.3c). Dari sudut gender, 53.9 peratus graduan

IPTA yang bekerja di sektor kerajaan ialah graduan perempuan dan bagi IPTS pula,
peratusan graduan lelaki yang bekerja di sektor kerajaan adalah lebih tinggi (Rajah 5.3
dan Rajah 5.4).

Rajah 5.3: Sektor Pekerjaan Graduan Pascaijazah yang Bekerja, IPTA 2007.

Rajah 5.4: Sektor Pekerjaan Graduan Pascaijazah yang Bekerja, IPTS 2007.

Dua sektor pekerjaan utama graduan dalam bidang Sastera & Sains Sosial ialah
sektor kerajaan dan swasta tempatan dengan masing-masing mencatatkan 37.3 peratus
dan 33.3 peratus. Manakala sebahagian besar (58.7%) graduan dalam bidang Sains
bekerja di sektor kerajaan, diikuti sektor swasta tempatan (17.8%), badan berkanun
(12.7%), swasta multinasional/asing (8.3%) dan sektor lain (2.4%). Dalam kalangan
graduan bidang Teknikal, peratusan terbesar adalah yang bekerja di sektor kerajaan
(38.8%), diikuti swasta tempatan (30.2%) dan swasta multinasional/asing (15.3%).
Majoriti (90%) graduan bidang Pendidikan juga bekerja di sektor kerajaan (Jadual 5.3d).

5.4 Pendapatan Bulanan Graduan Pascaijazah 2007

Sebahagian besar (35.4%) graduan pascaijazah berada dalam kumpulan RM3001-
RM5000, 34.9 peratus berpendapatan antara RM2001- RM3000, 16 peratus dalam
kumpulan RM5001 dan ke atas dan 12.1 peratus dalam kumpulan pendapatan RM1001
— RM2000 (Jadual 5.4a dan Rajah 5.5). Peratus graduan Ph.D perempuan yang
berpendapatan melebihi RM3000 adalah lebih tinggi daripada graduan lelaki dan
sebaliknya bagi graduan peringkat Sarjana (Jadual 5.4b dan Jadual 5.4c).

Rajah 5.5: Pendapatan Bulanan Keseluruhan Graduan Pascaijazah yang Bekerja, 2007.

Majoriti (33%) graduan dalam bidang Sastera & Sains Sosial berada dalam
kohort pendapatan RM3001- RM5000, diikuti 23.5 peratus dalam kumpulan pendapatan
RM 5001 dan ke atas dan 17.4 peratus berpendapatan antara RM2501 — RM3000.
Peratusan terbesar (38.7%) graduan dalam bidang Sains juga adalah dalam kumpulan
pendapatan RM3001- RM5000 dan diikuti 12.8 peratus yang memperoleh pendapatan
RM2501 — RM3000. Pendapatan bulanan tertinggi bagi graduan dalam bidang Teknikal
ialah 31.6 peratus, Teknologi Maklumat & Komunikasi (27.1%) dan Pendidikan (41.5%)
adalah dalam kohort pendapatan RM3001- RM5000 (Jadual 5.4d).

5.5 Cara Graduan Pascaijazah 2007 Mendapatkan Pekerjaan

Graduan juga ditanya tentang bagaimana mereka mendapatkan maklumat tentang
pekerjaan yang dijawat sekarang. Sumber utama ialah daripada
rakan/keluarga/pensyarah iaitu sejumlah 22.8 peratus dalam mendapatkan maklumat
pekerjaan yang dijawat sekarang. Media cetak pula merupakan alternatif kedua (16.9%)
yang digunakan oleh graduan, diikuti internet (9.5%) dan tawaran daripada penaja
pengajian sebanyak 9.4 peratus (Jadual 5.5).

